
Аnnotatsiya 

Maqolada Qashqadaryo viloyatida mavjud boʼlgan va aholi iste’moli hamda ekin maydonlarni sugʼorishga 
moʼljallangan Chimqoʼrgʼon va Pachkamar suv omborlarini suvlari va ularni mikroflorasini tadqiq qilishni maqsad qildik. 
Olib borilgan tadqiqotlarimizning asosiy obyekti sifatida suv omborlarning qirgʼoq boʼyi va qirgʼoqdan 300-400 metr 
uzoqlikdagi qismlaridan suv sathining 10-15 sm chuqirligidan namunalar olindi oʼrganildi. Tadqiqot natijalari shuni 
koʼrsatdiki, mikroorganizmlarning soni yil boʼyi va yil fasllariga qarab bir xil boʼlmas ekan, yaʼni mikroorganizmlarning soni 
boshqa fasllarga nisbatan ayniqsa, yoz va kuz fasllarida eng koʼp miqdorda boʼladi. 

Аннотация 
В статье мы поставили задачу изучить воды и их микрофлору Чимкурганского и Пачкамарского 

водохранилищ, существующих в Кашкадарьинской области и предназначенных для потребления человеком и 
орошения пахотных земель. В качестве основного объекта наших исследований были отобраны пробы с 
прибрежной части водоемов и в 300-400 метрах от берега на глубине 10-15 см над уровнем воды. 
Результаты исследования показали, что количество микроорганизмов неодинаково в течение года и в 
зависимости от времени года, т.е. количество микроорганизмов выше, чем в другие сезоны, особенно летом 
и осенью.  

Abstract 
In the article, we set the task to study the waters and their microflora of the Chimkurgan and Pachkamar 

reservoirs, existing in the Kashkadarya region and intended for human consumption and irrigation of arable land. As the 
main object of our research, samples were taken from the coastal part of the reservoirs and 300-400 meters from the 
coast at a depth of 10-15 cm above the water level. The results of the study showed that the number of microorganisms 
is not the same throughout the year and depending on the season, i.e. the number of microorganisms is higher than in 
other seasons, especially in summer and autumn. 

 
Kalit so`zlar:Bac. fluorescens, Bac. aquatilis,Micrococcus candicans, Chimqo’rg’on, Pachkamar, Paramecium 

caudatum, Colpidium colpoda. 
Ключевые слова:Бак. флуоресценция, Bac. aquatilis, Micrococcus candicans, Chimqorg'on, Pachkamar, 

Paramecium caudatum, Colpidium colpoda. 
Keywords:Bac. fluorescence, Bac. aquatilis, Micrococcus candicans, Chimqo'rg'on, Pachkamar, Paramecium 

caudatum, Colpidium colpoda. 

 
Kirish. Suvda juda koʼp mikroorganizm turlari uchraydi, chunki suv tabiiy muhitdir. 

Mikroorganizmlar suvga tuproq va boshqa manbalardan oʼtadi. Agar suvda oziq moddalar yetarli boʼlsa, 
unda mikroorganizmlar soni juda koʼpayib ketadi. Ayniqsa chiqindi oqava suvlarda bakteriyalar koʼp 
boʼladi. Ariq va hovuz suvlarida, ayniqsa ariq suvining 10 sm gacha boʼlgan chuqurligida va qirg’oqqa 
yaqin joylarida bakteriyalar soni koʼp boʼladi. Qirgʼoqdan uzoqlashgan sari ularning soni kamayib boradi. 

1 ml toza suvda 100-200 dona mikroorganizm, 1 ml iflos suvda yesa 100 000 dan 300 000 dona gacha 
va undan ham bir necha barobar koʼp mikroorganizm uchraydi [5-7]. 
 Suvda doim uchraydigan vakillardan Bac. fluorescens, Bac. aquatilis, Micrococcus candicans va 
boshqalar uchraydi. Hovuz suvlarida esa vibrionlar, spirillalar, temir va oltinguturt bakteriyalari va ular 
orasida yuqumli ichak kasalliklari qoʼzgʼatuvchi vakillari ham uchraydi [1-4].  
 Patogen mikroorganizmlardan brusellez, dizenteriya tayoqchalari, vabo vibrioni va boshqalar 
oqava suvda uzoq muddat yashaydi. Qorin tifi tayoqchasi 21 kun suvda, 60 kun muzda va 6-30 
kungacha oqava suvda yashaydi. Demak, ochiq suv havzalari yuqumli ichak kasalliklarining tarqalishida 
xavfli boʼlishi mumkin. Shuning uchun suvni biologik usul bilan tozalashga alohida eʼtibor beriladi. 
Suvning tozaligi ichak tayoqchasining miqdoriga qarab aniqlanadi. Tozalik koʼrsatgichi qilib Coli indeks 
kabi terminlar kiritilgan. Ichak tayoqchasi uchraydigan suvning eng kam miqdori (ml. da) Coli titr 
deyiladi. 
 Coli-indeks deb, 1 l suvda uchraydigan coli tayoqchalarining miqdoriga aytiladi. Agar 
vodoprovod suvini coli indeksi 3 dan (coli-titri 300 va undan) koʼp boʼlmasa hayvon va odam ichishi 
uchun bu suv yaroqli hisoblanadi [8-9]. 

Suv havzalarini turli ifloslanishlardan himoya qilish va suv resurslarini saqlash barcha 
davlatlarning, ayniqsa, suv tanqisligi yaqqol seziladigan davlatlarning dolzarb muammolaridan biri 
hisoblanadi. Suv havzalariga sanoat korxonalari tomonidan tashlanayotgan maʼlum miqdordagi zararli 
moddalar suvni ifloslanishiga olib keladi. Shu narsa hisoblab chiqilganki, oʼrtacha bir kubometr sanoat 
oqova suvi bir necha yuz kubometr toza suvni yaroqsiz holga keltiradi. Bu koʼrsatkichlar hozirgi kunda 
jadal rivojlanayotgan industriya sharoitida qanday oqibatlarga olib kelishi oʼz-oʼzidan maʼlum. Sanoat, 
kommunal va qishloq xoʼjaligi ehtiyojlari uchun foydalanilgan suvlar hech qanday tozalash 
inshootlaridan oʼtmasdan toza suv havzalariga quyiladi hamda ularni ifloslantiradi va suv havzalarini 
tabiiy oʼz-oʼzidan tozalanish hususiyatini kamaytiradi. Аholini sifatli ichimlik suvi bilan taʼminlash 
masalasini hal etishda, albatta, suv havzalaridagi mikroflora va ularning suvga boʼlgan taʼsirini hisobga 
olish zarur. Bundan tashqari, suv havzalariga chiqindi suvlar bilan birga patogen mikroorganizmlar 
tushib, u epidemiologik nuqtai nazardan ancha xavfli hisoblanadi. 

Shularni inobatga olib biz Qashqadaryo viloyatida mavjud boʼlgan va aholi istemoli hamda ekin 
maydonlarni sugʼorishga moʼljallangan bir qancha suv omborlarini mikroflorasini tadqiq qilishni maqsad 
qildik. 

Material va tadqiqot usullari.  
Olib borilgan tadqiqotlarimizning asosiy obyekti sifatida Chimqoʼrgʼon va Pachkamar suv ombori 

suvlari va ularda kechadigan mikrobiologik jarayonlarni oʼrganish hisoblanadi. Suv ombori suvlari 
tarkibidagi mikroorganizmlarni oʼrganishda suv omborlarning qirgʼoq boʼyi va qirgʼoqdan 300-400 metr 
uzoqlikdagi qismlaridan suv sathining 10-15 sm chuqirligidan namunalar olindi. Suv tarkibidagi saprofit 
bakteriyalarning umumiy sonini aniqlashda olingan suv namunalarini bir necha marta suyultirib, Qattiq 
peptonli agar (Аgar Miller, g/l), Kazein peptoni (10.0 g/l), Suyuq peptonli shoʼrva (Broth Miller, g/l), 
hamda achitqi zamburugʼ hujayralarini aniqlashda Аchitqi ekstrakti (5.0 g/l), YPD broth (achitqi uchun 
suyuq ozuqa muhiti): 1% Аchitqi ekstrakti, 2% Pepton, 2% Glyukoza. YPD agar (achitqi uchun qattiq 
ozuqa muxiti): 1% Аchitqi ekstrakti, 2% Pepton, 2% Glyukoza, 1.5% Аgar-agar ozuqa muhitlaridan va 
bir qancha suyuq slektiv muhitlardan foydalanildi. Ekilgan mikroorganizmlardan achitqilarni 280C 
haroratda termostatda 48 soat, ichak tayoqchalari bakteriyalari esa 370C haroratda 24 soat mobaynida 
oʼstirildi. Suv ombori suvlarida uchraydigan mikroorganizmlarning son va sifat tarkibini aniqlashda 
mikrobiologiyada qabul qilingan klassik usullardan foydalanildi. 

Tadqiqot natijalarining muhokamasi.  
Chimqoʼrgʼon va Pachkamar suv omborlari Qashqadaryoning oʼrta oqimida qurilgan gidrotexnika 

inshoatlari hisoblanadi. Qashqadaryo viloyatining Qamashi, Qarshi, Gʼuzor va Koson tumanlaridagi 188 
ming ga yerni sugʼorishga hamda Gʼuzor va Qamashi tumanlarining ba’zi hududlarini ichimlik suvi bilan 
taʼminlaydigan Oʼzbekistonning eng katta qiymatga ega boʼlgan suv zahiralaridan biri hisoblanadi. Suv 
omborlari suv havzalarida kechadigan oʼz-oʼzini tozalash jarayonlarida mikroorganizm toʼplamlari, 
bundan tashqari, koʼpgina alohida bakteriya turlari, zamburugʼlar, suv oʼtlari, sodda hayvonlar yagona 
biotsenoz sifatida bir-biriga bogʼliq holda ishtirok etadi. Bunda yuqori regeneratsiya hisobida asosiy 
vazifani bakteriyalar bajaradi. Chimqoʼrgʼon va Pachkamar suv omborlari suvlari tarkibidagi azot va 
uglerod moddalarini aylanishida qatnashuvchi indikator mikroorganizmlar oʼrganildi. Bu 
mikroorganizmlar suvning tozalik darajasini koʼrsatuvchi omillar hisoblanadi. Tadqiqot ishlarini olib 
borish uchun Chimqoʼrgʼon va Pachkamar suv omborlari suvlaridan Yoz faslining Аvgust va Kuz 
faslining oktiyabr oylarida ochiq qismlaridan (10- 15 sm chuqurlikda) sterillangan idishlarga 

mikroorganizmlarning soni va sifatini aniqlash maqsadida suv namunalari olindi. Namunalarni olishda 
havo harorati, suv harorati va uning tiniqlik darajasi, muhit, pH kabi ekologik omillarga alohida eʼtibor 
qaratildi. Suv omborlarida olib borilgan ilmiy tadqiqotlarimiz asosida olingan mikrobiologik 
maʼlumotlarning tahlili shuni koʼrsatdiki, oktiyabr oyida qirgʼoqqa yaqin qismidan olingan suv 
namunasida xloridlar – 256 mg/l, sulfatlar – 294 mg/l., saprofitlar – 11,4x10 huj/ml, ichak bakteriyalar 
guruhi – 1,3x10 huj/ml mavjud. Yoz faslida oʼtkazilgan tadqiqot ishlarida suvda saprofit bakteriyalarning 
soni 11,4x10 huj\ml dan 21,0x102 huj\ml gacha koʼtarilishi aniqlandi. Bundan tashqari, shu suvlarda 
ichak tayoqchalari guruhiga kiruvchi bakteriyalarning soni esa 1 ml suvda 1.3 huj\ml dan 0,2x10 huj\ml 
gacha boʼlishini koʼrsatdi. Quyidagi jadvalda biz Yoz va Kuz fasllarida Chimqoʼrgʼon hamda Pachkamar 
suv omborlaridagi mikroorganizmsar sonini keltirganmiz. 

№ Suv namunasi 
olingan joy. 

Saprofitlar Ichak tayoqchasi 
bakteriyalari 

Suvning 
harorati 
(Т0) 

Suvning 
pH 

1 Chimqo’rg’on suv 
ombori 

Kuzda 11,4х10 
huj\ml;  
Yozda 21,0х102 
huj\ml 

Kuzda 1.3 huj\ml 
Yozda 0,2х10 
huj\ml 

Kuzda 120C 
Ёзда 280C 

Kuzda 7.0 
Yozda 7.1 

2 Pachkamar suv 
ombori 

Kuzda 13,2х10 
huj\ml;  
Yozda 
22.1,0х102 huj\ml 

Kuzda 0.5 huj\ml 
Yozda 0,1х10 
huj\ml 

Kuzda 130C 
Yozda 300C 

Kuzda 7.2 
Yozda 7.3 

 
Tadqiqot natijalaridan koʼrinib turibdiki, mikroorganizmlarning soni yil boʼyi va yil fasllariga qarab 

bir xil boʼlmas ekan, yaʼni mikroorganizmlarning soni boshqa fasllarga nisbatan ayniqsa, yoz va kuz 
fasllarida eng koʼp miqdorda boʼladi. 
Xulosa 

Olib borilgan mikrobiologik va fizik-kimyoviy tahlillar asosidagi umumiy xulosa shundan iboratki, 
Chimqoʼrgʼon va Pachkamar suv omboriga tushayotgan suvlarning tozalik darajasi yilning bahor faslida 
meʼyorida ekanligini koʼrsatdi. Chimqoʼrgʼon hamda Pachkamar suv ombori suv havzalarida oʼz-oʼzidan 
tozalanish jarayonlarida saprofit bakteriyalardan tashqari Protozoalar ham faol qatnashadi. Bularga 
Paramecium caudatum, Colpidium colpoda va boshqa infuzoriya turkumiga kiruvchi sodda hayvonlar 
kiradi. 

